
Бугунги кун ёшларини янгича ижтимоий муҳитга тайёрлаш, давр руҳида тарби-
ялаш, таълим соҳасини ислоҳ қилиш, тизимни тубдан такомиллаштириш, хусусан, 
тизимга ривожланган хорижий мамлакатлар тажрибасини татбиқ этиш ғояси кун тарти-
бидаги долзарб ва устивор вазифаларидан бири сифатида давлатимиз раҳбари томони-
дан кўп бора таъкидланиб келинмоқда. Шундан келиб чиқиб, миллий анъаналар, урф 
одатлар, турмуш тарзи каби ўзига хос шарт-шароитлари хусусиятларини ҳисобга олган 
ҳолда таълим тизимининг бутунлай янги ўзига хос моделини ишлаб чиқиш вазифаси 
Республикамиздаги энг дозарб масалалардан бири сифатида кун тартибига қўйилди. 
Умумжаҳон меҳнат бозоридаги юзага келган янги бозор талаблари республикамиз таъ-
лим тизимини ривожлантиришнинг ҳам асосий йўналишларини белгилаб бермоқда.

Ушбу вазифалардан келиб чиқиб, узлуксиз таълим тизимидаги муаммоларнинг ечи-
мини топиш, уни бартараф этиш мақсадида Тошкент вилояти Чирчиқ давлат педагогика 
институти “Тасвирий санъат” кафедрасининг ҳамкор муассасалар билан “Мактаб-лабо-
ратория” тажриба майдонлари фаолияти йўлга қўйилган . Айни вақтда педагогик таъ-
лим инновацион кластери ҳамкорлиги доирасида илмий-тадқиқотлар  бўйича умумтаъ-
лим муассасалари таълим сифатини таҳлил қилиб чиқилмоқда. Ва унда:

 – умумий ўрта таълим тизими ўқитувчилари орасида ўзини-ўзи ривожлантириш 
мотивациясининг йўқлиги; 

 – ўқитувчиларнинг ўқувчилар билимини ошириш учун замонавий воситалар, 
усул ва механизмлардан етарли даражада фойдаланмаслиги  асосий муаммолар 
қаторида кўрилмоқда. Умумтаълим мактабларида тасвирий санъатни ўқитишда 
эса:; 

 – дарс соатларининг камлиги;
 – кўпгина мактабларда тасвирий санъат бўйича мутахассис бўлмаган 

ўқитувчиларнинг дарс ўтиши;
 – дарс соати вақтининг камлиги;
 – шароит йўқлиги (кабинет, жиҳозлар)дан кўпроқ муаммолар келиб 

чиқаётганлигини қайд этишмоқда. 
Бу эса эндигина ишни бошлаган ёш ўқитувчиларнинг ўзига ва келажагига бўлган 

ишончининг йўқолиши, танлаган мутахассислигига нисбатан қизиқиши сўнишига 
олиб келади.

Юқоридаги келтирилган муаммолардан келиб чиқиб, умумтаълим мактабларида 
ўқувчиларнинг  тасвирий санъат фанига қизиқишларини, фаннинг ва мутахассис фан 

ўқитувчисининг маъсулиятини, жамоадаги мавқеини ошириш, тасвирий санъат орқали 
ўқувчиларни ижодкорликка йўналтириш, ўқитишда таълим сифати натижадорлигига 
эришиш йўлларини тадқиқ қилиш ушбу тадқиқотнинг асосий мақсади ҳисобланади. 
Ёш ўқитувчиларга тасвирий санъат фанини ўқитишдаги мавжуд муаммоларни бартараф 
этишда, услубий-методик жиҳатдан кўмаклашиш асосий вазифа сифатида қўйилган.

Тасвирий санъат фанини ўқитиш азалдан ўқитувчининг ўқувчи билан индивидуал 
ишлаш тамойилига асосланган ҳолда ташкиллаштириб келинган. Ҳозирда умумтаълим 
мактабларида бир синфда ўқувчиларнинг сон жиҳатдан кўпчиликни ташкил этиши, 
фанни ўқитиш учун махсус жиҳозланган синфларнинг йўқлиги таълим жараёнида 
замонавий мутахассис учун муайян қийинчиликларни  туғдиради.Дунёда глобаллашув 
ва рақобат кучайиб бораётган бугунги вазиятда барча соҳа вакиллари учун ўз касбла-
рига нисбатан ниҳоятда маъсулиятли бўлиши, ҳар қандай вазиятдан чиқиб кетиши 
учун креатив фикрлаши, муаммолар ечимини топишда ижодкорлик билан ёндашиши 
талаб қилинади. Шуни яхши тушунишимиз керакки, узлуксиз таълим тизимидаги мав-
жуд муаммоларни ҳал этишда давлатнинг,ОТМ ҳамда мактаб жамоасининг ва ниҳоят 
фан ўқитувчисининг ҳам ўзига яраша маъсулияти, вазифалари бор. Охирги йиллар-
даги давлатимиз раҳбари томонидан таълим соҳасига бўлган эътибор, амалга ошири-
лаётган туб ислоҳотларнинг гувоҳи бўлиб турибмиз. Соҳага оид лойиҳалар ўз таклиф 
ва мулоҳазалари билан қатнашишлари учун интернет сайтлари ва матбуот нашрлари 
орқали аввало кенг жамоатчилик, барча мутахассислар эътиборига ҳавола қилинмоқда. 
Баъзиларимиз бу жараёнда маъсулиятни сезган ҳолда жон куйдириб ҳаракат қиламиз, 
баъзиларимиз учун эса бунинг умуман қизиғи йўқ. Энг ажабланарлиси, шу ислоҳотларда 
қатанашишни ният қилган ҳамкасбларини “нима қиласан куйиб-пишиб, барибир фой-
даси йўқ” – деб йўлдан қайтарадиганлар фаолларимизга нисбатан кўпроқни ташкил 
қилмоқда. Натижага келганда эса шароит йўқ, имконият йўқ, мана бу нарса нотўғри 
бўлган деб, фақат талаб қилинади. Бу ҳодисага «Мактабгача, умумий ўрта, профессио-
нал ва олий таълим ўқув дастурлари ва фанларининг узлуксизлигини таъминлаш» бел-
гиланган вазифалардан келиб чиқиб, Ўзбекистон Республикаси Вазирлар Маҳкамаси 
ҳузуридаги таълим сифатини назорат қилиш давлат инспекциясининг 2020 йил 17 
декабрдаги №03-393 хати, Тасвирий санъат ва чизмачилик фанларидан мактабгача, 
умумий ўрта, касб-ҳунар мактаби, академик лицей ва олий таълим муассасаларининг 
ўқув дастурлари, концепциясини узвийлик ва узлуксизлик нуқтаи назаридан эксперти-
задан ўтказиш пайтида ўзимиз гувоҳ бўлдик. Улкан маъсулиятни ҳис этган ҳолда  мак-
таблардаги ўқув жараёни, ўқув қўлланмалари ва дарсликларда мавжуд муаммоларни 
ўрганиш, хато-камчиликларни имкон қадар қисқартириш мақсадида бутун Республика-
миз бўйича мутахассисларимизга мурожаатлар қилганимизда жуда ҳам озчилик бунга 
эътибор қаратди. 

Бу эса кўпчилигимизда бўлаётган ислоҳотларга нисбатан бефарқлигимиздан дало-
лат бериб турибди. Таълим сифатига эришишнинг энг мақбул механизмини яратишнинг 
асосий манбаи аслида мактабдан бошланади. Айнан бизга тегишли муаммоларимизни 
ҳеч ким ташқаридан келиб ечиб бермайди. Ёш авлодни келажак учун энг зарур билим-
лар билан қуроллантириш масаласи жуда муҳим вазифа ҳисобланиб, бунда барча фан-
ларнинг ўз ўрни борлигини эътироф этишимиз керак. Барча фанларнинг ўзаро интегра-
циясигина келажагимизнинг юксак  тараққиётини белгилаб беради.

Тасвирий санъат фанига эътиборимизни қаратадиган бўлсак, бу фан ўқувчиларнинг 
бадиий диди, ижодий тафаккури, атроф борлиққа нисбатан тасаввури, воқеликлар, 

миллий қадриятлармизга нисбатан ҳиссий ёндашиш кўникмаларини тарбиялайди, ёш 
авлоддаги нозик ҳис-туйғуларнинг шаклланишини таъминлайди. Юксак технология-
лар асрида ёшларимиздаги дунёқараш, воқеликларга нисбатан ёндашиш ўзгача, янги 
компьютер технологиялари, виртуал алоқа воситаларига қизиқиш жуда кучли. Бу тех-
нологияларнинг яхши томони бўлганидек, ёмон таъсир кучи ҳам катта. Мана шундай 
шароитда фарзандлармизни бузғунчи ва зарарли ғоялар, жиноятчилик, гиёҳвандлик, 
лоқайдлик, маънавий қашшоқлик, истеъмолчилик кайфиятидан асраш  да тасвирий 
санъат фанининг аҳамияти юқорилигини  асло эсдан чиқармаслигимиз керак.

Умумтаълим муассасалари олдида ўқувчиларнинг лаёқати, қизиқишлари ва 
эҳтиёжларини қондириш ҳамда дарсдан ташқари фаолиятини ташкил этиш механизм-
ларини ишлаб чиқишвазифаси айнан тасвирий санъат таълимига ҳам тегишли. Замо-
навий тасвирий санъат ўқитувчиси юқоридаги омилларни ҳисобга олган ҳолда таълим 
олдидаги ўз маъсулиятини ҳис қилиши, ўз касбига нисбатан ҳурмат-эътибор билан 
ёндашиши ва ҳар қандай вазиятга ижодкорлик билан ёндашиш кўникмаларини ривож-
лантириши зарур. Ҳозирда ўзининг интелектуал билими, компьютер технологиялардан 
унумли фойдаланиш орқали  касбий маҳоратини тинимсиз ривожлантириб бориш ҳар 
бир фан ўқитувчисининг кундалик вазифаси саналади. Замонавий технологиялар ҳар 
бир дарс учун керакли ва қизиқарли материалларни тезкор топиш имконини яратди. 
Бундан унумли фойдаланган ҳолда ўқитувчи ўқувчиларни тасвирий санъатга бўлган 
қизиқишларини ошириш учун дарсларни янгимаълумотлар билан бойитиб бориши 
лозим. Бунинг устига тасвирий санъат ўқитувчиларида ижодий маҳорат дарслари ўтиш, 
ўқувчиларини таниқли рассомлар устахонаси, музейлар, кўргазмаларга экскурсияларга 
олиб бориши имкониятлари мавжуд. Таълим сифатига эришишда фақат ўқув жараёни-
даги дарслар билан эриша олмаслигимиз аниқ. 

Тасвирий ва амалий санъат турлари бўйича қўшимча тўгараклар ташкил этиш 
ҳам болалар учун жуда қизиқарли машғулот саналади. Бундай ижодий тўгаракларда 
бошқа фанлар боғлиқликда (фанга тегишли мавзуларга оид расмлар чиздириш) вази-
фалар бажариш ҳам ўқувчилардаги тасирий санъатга бўлган қизиқишларини оширади. 
Ўқувчиларнинг тўгаракда бажарган ижодий ишлари кўргазмасини уюштириш, ўз иши 
ва музейлардаги рассомлар ишлари тўғрисида таъсуротлари асосида фикрларини айтиб 
беришга ўргатишнинг самараси катта бўлади.Тўгарак машғулотларида бажарган ишла-
ридан ўқув жараёни учун керакли кўргазмали қурол сифатида фойдаланиш мумкин. 
Бу ўқувчилардаги ижодкорликка бўлган мотивацияни кучайтириб, тасвирий санъатга 
бўлган қизиқишларини оширади.

Ўқувчилар билан машғулотларда бундай шуғулланиш, ижодий ишларидан 
кўргазмалар уюштириш, музейларга олиб бориш, бадиий асарларнинг мазмун-
моҳиятини сўзлаб беришга йўналтириш натижасида, ўқувчилар:

 – Ўз устида мустақил ишлашни ўрганади;
 – Техникаси ошади;
 – Фанни чуқурроқ ўрганади;
 – Сўз бойлиги ошади;
 – Дунёқараши ўсади;
 – Билмаган нарсаларни ўрганиб олади;
 – Тафаккури ва тасаввури ошади;
 – Ютуқларга эришади;
 – Бўш вақтидан унумли фойдаланилади;

 – Тадбиркорликка йўналтирилади.
Хулоса қилиб айтганда дарсларда қизиқарли материалларни тақдим этиш, 

кўргазмали қуроллар ва иновацион технологиялардан ўз жойида ва унумли фойдала-
ниш, қўшимча ижодий тўгараклар уюштириш, уста рассомлар билан учрашиш, маҳорат 
дарсларини кўриш орқали ижодий жараёнга гувоҳ бўлиш, кўргазмаларда таниқли 
рассомларнинг ижодий асарлари билан танишиш ўқувчиларнинг тасвирий санъат 
фанига қизиқишларини оширади. Уларнинг тасвирий санъатга қизиқиши ва ижод-
корликка бўлган интилиши ота-онанинг ҳам фанга бўлган фикрини ижобий томонга 
ўзгартиради. Тўгаракларда яратилган ўқувчиларнинг ижодий ишлари ўқув жараёни 
учун ҳам кўргазмали қурол вазифасини ўтайди. Дарсни ўтишдаги ижобий ўзгаришлар, 
қилинаётган сайи-ҳаракатлар бари-бир мактаб раҳбариятининг эътиборини тортади  
ўқитувчига нисбатан ҳурмат пайдо бўлади.

Шундай натижаларга эришган ўқитувчиларнинг мактабдаги мавқеи ошиб боради. 
Ҳар хил танловлар, маданий-маърифий тадбирлардаги ўқувчилари эришган ютуқлари 
ўқитувчининг ўзига бўлган ишончини мустаҳкамлайди. Ўз касбидан фахрланиш 
туйғуларини уйғотади. 

Бу жараён осон кечмайди, бунинг учун ўқитувчида маъсулият, ўзига нисбатан 
ишонч ва мақсад сари қатъият билан ҳаракат қилиш талаб этилади. 

РЕЗЮМЕ
Мақолада бўлажак тасвирий санъат ўқитувчиларни тайёрлаш самарадорлигини оширишга ёрдам беради-

ган педагогик шарт-шароитлар, замонавий мактабда ўқитувчининг ташкилотчилик фаолияти моҳияти, унинг 
тамойиллари, шакллари ва ўқувчилар билан ишлаш усуллари ҳақида гап боради. Тадқиқотнинг илмий янгилиги 
ўқувчиларни тасвирий санъатга қизиқтириш, ижодкорлигини намоён қилишини рағбатлантиришнинг ташки-
лий-услубий тизими ёритиб берилган.

РЕЗЮМЕ
В статье рассматриваются педагогические условия, способствующие повышению эффективности обучения 

будущих учителей изобразительного искусства, сущность организационной деятельности учителя в современ-
ной школе, ее принципы, формы и методы работы с учащимися. Научная новизна исследования – организа-
ционно-методическая система стимулирования интереса учащихся к изобразительному искусству, проявление 
творческих способностей.

SUMMARY
The article discusses the pedagogical conditions that help to increase the effectiveness of training of future teachers 

of fine arts, the essence of the organizational activity of the teacher in a modern school, its principles, forms and methods 
of working withpupils. The scientific novelty of the research is the organizational and methodological system of 
encouraging pupils to be interested in fine arts, to show their creativity.

